
5. august 2009

Inatsisartut  suleriaasianni  §  36  imm.  1  naapertorlugu  Naalakkersuisunut  apeqqut  imaattoq 

matumuuna saqqummiuppara:

Naalakkersuisunut  apeqqut:  Nunatsinni  Peqqinnissamut  Nakkutilliisoqarfiup kisitsisaatai 

malillugit  ukiumut  850-900-it  missaaniittut  naartuersittarput,  kisitsisit 

saqqummiunneqarsimasut naapertorlugit apeqqutinik imaattunik saqqummiussivunga:

1. qanormita  naartuersittartut  ukiumoortumik  agguaqatigiissillugu 

peqqinnissaqarfimmut aningaasartuutigineqartarpat?

2. Naartuersittarnermut  piffissaq  peqqinnissaqarfimmi  sulisunut  allanut 

suliaritinniartunut atorneqartussaagaluaq ukiumut qanoq annertutigivami? 

3. Naalakkersuisut  siunissamut  pilersaaruteqarnerlutik  naartuersittartut 

ikilisikkiartuaarnissaannut? 

4. Taamaattoqarsimappat qanoq iliornikkut ikilisinniarneqarpat?

(Inatsisartuni Ilaasortaq Malik Berthelsen, Siumut)

Tunngavilersuut:

Kialluunniit takusinnaavaa inuiaqatigiinni taamak ikitsigisuni naartuersittartut ukiumut 850-900-it 

akornanniittut  amerlavallaarujussuartut.  Tassa  agguaqatigiissillugu  qaammammut  70-75 

missaaniittut naartuersittarsimassapput.

Peqqinnissamut  Nakkutilliisoqarfiup  kisitsisaatai  qiviaraanni  eqqarsarnanngitsuunngilaq 

naartuersittarneq Nunatsinni innutaasunit taamaattussaannartut isigineqalersimanersoq?

Ullumikkut nalunngilarput Peqqinnissaqarfimmi suliaritinniarlutik utaqqisut amerligaluttuinnartut 

aammalu  peqqinnissaqarfimmut  aningaasatigut  ukiumut  atugassarititaasut  sipporlugit 

atorneqartuaannangajattut.  Taamaattumik  minnerunngitsumik  Nunatta  karsianit 

aningaasartuutaasussat  ukiuni  tulliuttuni  nalunagu qanoq annertutigisussaasut  isumatusaartumik 

tulleriiaarinissaq pisariaqartussaassaaq. 

Isumaqarpunga  naartunaveersaatit  atorneqarsinnaasut  naammareersut  pigereeraluarlugit 

naartuersittartut  suli  taama  amerlatigippata  allatut  ajornartumik  sukaterisariaqarsinnaaneq 

saneqqukkuminaassinnaasoq. 

Inatsisinik  sukaterisoqartillugu  aaqqiissutaasut  ilaatigut  akiliisitsisussanngortitsinermik 

kinguneqartinneqaraangata  mianersornerulertartugut  nalunngilarput,  taamaattorli  akiliisitsisarneq 

periarfissat  siulliit  ilagisariaqanngikkaat  isumaqarpunga  allanik  periarfissanik  peqarpat, 

assersuuteqalaarlangali:

Aqqusinikkut  biilinik  angallannermi  sukaterisoqarneratigut,  biilertartut  amerlanerpaat 

qitequtaasaqartalernikuupput,  qitequtaasaq  amerlasuunik  ajutoorsinnaanermut  illersuutitut 

atornagu KISIANNI akiliisitaannginnissartik pinngitsoortinniarlugu atortaraat ilisimavara.

Isumaqarpunga  naartulersoortarneq  qulaani  pineqartumut  assersuunneqarsinnaalluartoq.  Tassa 

piaarinaatsoorlutik  naartulersoortartut  akiliisitaanissaq  pinngitsoortinniarlugu 

mianersornerulernissaat  ilimagilluinnarpara.  Naartuersittartummi  850-900  missaaniittut 

piarinaatsoornerinnakkut tamarsuarmik naartulersoortarsimanavianngillat.  

